Надежда Шкляева
Чакласькы, нумыръёсты вӧсь карод

Кыче синмаськымонэсь та туспуктэмъёс вылысь суредъёс! Алнаш ёросысь Писэйгуртын вордскем но будэм Славик (матысь эшъёсыз сое куспазы озьы гинэ, пе, шуо) агайлэн, Удмурт Элькунысь сӥё-дано художниклэн В.И. Михайловлэн, со ужъёсыз. Вячеслав Ильичлэн 60 арес тырмонэзлы сӥзьыса, Ижкарысь Йоскалык библиотека солэн суредъёсыныз адӟытон радъяз. Вячеслав Ильичлэсь ужъёссэ матысенгес учкыны, тамында аръёс чоже чеберлык удысын лулысь-сюлмысь ужамез понна зеч кылъёс вераны, тау карыны 9-тӥ шуркынмонэ Йоскалык музее культурая но иворъёсты вӧлмытонъя министр Д. Е. Иванов, йӧскалык политикая министрлэн воштӥсез Л. H. Буранова, Вячеслав Михайловичлэн УдГУ-ын чош ужась эшъёсыз, матысь тодмоосыз-юлтошъёсыз, солэн суредъёсызлы синмаськись, соосын тунсыкъяськись адямиос люкаськылӥзы. Сюлмысьтызы потэм шуныт кылъёссэс трос веразы эшъёсыз. Ваньзы соос Вячеслав Ильичлэсь туж востэм, ужез, ас калыксэ, вордӥськем палъёссэ яратӥсь луэмзэ пусйизы. Суредъёсысьтыз но со адӟиське.
Тужгес но аспортэм «суредаз» сое кузпалыз, художник Татьяна Анатольевна «Мон туж шумпотӥсько, таче адямиен артэ вамышъяны кылдӥз шуыса. Со туж яратэ вордскем палъёссэ. Со сыӵе кыдёкын, озьы ке но ялан гуртаз бертэмез потэ. Туж яратэ инкуазез. Тылобурдоосты кылзон понна, ужзэ ик куспатэ. Нокинэ но уз обидьы. Бакчаын ужакумы шуылэ: лопаткадэ юнме шорысь сюе эн мерчытъя, нумыръёсты вось карод».
Таче лякыт, котырысьтыз лулос дуннеез вань сюлмыныз жалясь, со пала дурбасьтӥсь дышетӥсьсэс УдГУ-ысь Дизайнъя но искусствоосъя институтын дышетскись студентъёс но, чош ужась эшъёсыз но туж гажало.
